
once castigos visibles y ejemplares 

TXILLARDEGI 

Datorren 26an epaituko dituzte Bilbon 
hilortza («abortoa» erdaraz) egin duten 
emakume batzuk. Eta. beharbada, gartze-
lara luzaroko eramango. 

Eta ene lehenengo galdera hau da: zer 
egingo da haurdun utzi zituzten gizonez? 

Galdera zozoa dirudi beharbada; baina 
hilortzaren arazoa honela begiratu behar 
da, ene ustez. Emakumeak ez baitira hai-
zez haurdun gertatzen gizaseme konkre-
tuen ekintzaren ondorioz baizik. Non 
epaituko dituzte Bilbo-ko emakume ho-
rien maitaleak? Zer eskatzen du juezak 
beroien kontra? 

Emakumeari berez eta naturaz datorkio 
amatasun-nahia. Gizonari, oso oker ez 
banago, ez. Neskatilak panpinekin josta-
tzen dira, eta mutikoak ez; eta ez gizarte-
presioz bakarriK. Amak, normalean, 
berez eta ezerk horretara behartu gabe, 
ama izan nahi du. Gehienetan bai, behin-
tzat. 

Emakume batek, beraz, bere sorku-
razko joeraren kontra, sabelean daraman 
gizagaia hiltzea erabakitzen duenean, as-
kotan, gehienetan, ezintasunez (lan ge-
hiegi etxen, dirurik eza, eta abar) edo-eta 
haurdun utzi zuenaren arbuioaz erabaki-
tzen du hori. Eta bi kasu hauetan hilortu 
nahi duen emakumeak arrazoi du. 

Zer da okerrago? (lehenengo sailari ga-
txezkiolarik): gizarte gupidagabe hone-
tara ekonomi-oinarririk izango ez duen 
gizakume bat sortzea, ala ez sortzea? 
Arinkeria ahal da betirako zoritxarra bes-
terik ezagutuko ez duen gizakume bati 
«ez» esatea? Zuzena ahal da, alderantziz, 
ez famili-maitasunik, ez lanbide-hezkun-
tzarik, ez osasunik ere beharbada izango 
lukeena, derrigor izatera bultzatze? Inork 
baino zorrozkiago senditzen du hilortza-

hilortzari bai 
beharra amatasunerako bidean abiatua 
zenak. 

Baina goazen bigarren sailera. Eta hau, 
gizonezkoa izanik, aisago esan dezaket 
nik emakumeek berek baino. Nola gerta-
tzen dira haurduntza asko? Zenbat aldiz 
ez emakumearen erreguen kontra, eta gi-
zonaren erru soilaz? Sorkuraz eta senaz 
da emakumea hotzago eta uzkurrago; eta 
nahi ez diren haurren % 99, beraz gizase-
meari leporatu behar zaizkio, eta ez ema-
kumeari. Bilbo-ko hauzitegian, hortaz, gi-
zasemeak ikusi behar genituzke, eta ez 
emakumeak; sexu-harremanen arazoan, 
gizasemea baita txoriburua eta erruduna, 
eta ez emakumea. 

Jaio behar duen haurrak maitasun-gi-
rorik (ezta etxerik ere!) izango ez badu, 
sortzeko gauaren nolakotasuna ezaguta-
razi behar litzateke. Xeheki. Eta lotsagarri 
nor irtengo litzatekeen badakigu. 

Manikeismora lerratu gabe, beraz, hau 
esan bide daiteke: hilortza hobena baldin 
bada, bi parteak eraman behar direla tri-
bunaleetara; eta ez errurik txikiena eta 
ondoriorik larrienak jasan dituena. 

Baina, badakit, eta badakigu: ernatu 
den gizagaiari jaiotzarako bidea moztea 
hiltzea da. Nahi dut. 

Eta puntu honetan harrigarria da hil-
tzeari buruz ageri den ideia. 

Osagile batek eman behar luke bere iri-
tzia. Baina, kanpotik ikusirik, bi hilabete, 
hiru hilabete, dituen haragi-pilo hori per-
tsona ahal da? Ez du ematen. 

Naturak burura eramango lukeen izaki-
bidea etena izan da. Hori garbi dago. 
Baina pornografia gailen, errobera egune-
roko ogi, eta sexu-desbidaketa guztiak 
libro bihurtu direnean, zergatik hilortza 
bakarrik; eta, hauetan ere, haurdun gel-

ditu diren emakumeak bakarrik? Ez ahal 
dago bizi-etendurarik gizonen errobea-ja-
koetan? Aitor dezagun: lege horien guz-
tien oinarrian, «arkeria» dago, eta osku-
rantismoa ere ez urri. Sexua sakratua da; 
baina burua eta eskuak ere bai. Eta bu-
ruaren eta eskuen esplotazioa ez da gaizki 
ikusten. Tabu zaharrak bizirik! 

Eta mundu horretan emakumea da bi-
tima. 

Emakumea, era berean, atsegin-mer-
kantzia nabarmen den bezalaxe. Mintza 
bitez «Interviú» astekariaren foto horiek. 
Zergatik ez, noizean behin bederen, giza-
seme sendo batzuk, larru gorri-gorrian, 
eta zakilak eta koskabilak xeheki ageri di-
relarik? Zergatik ez? Gizasemea «beste-
rik» delako?... Horra! Zergatik puta-etxeei 
bai, eta puto-etxerik ez? 

Aitor dezagun: Bilbo-ko emakumeek 
arrazoi dute. 

Eta nik, behintzat, nahi ez den haurra-
ren bi sortzaileak ez zigortzekotan, ez 
nuke bat bakarrik zigortuko. 

Gutxienez hori! 
Eta otoi!: isil bitez burgesak arazo horri 

buruz. Zeren-eta, noren zerbitzutan 
daude putak? Noren zerbitzutan kabaret 
dotoreak? Zein klaseren zerbitzutan? 
Nola aipa dezakete eskuindarrek «biziare-
kiko errespetua»; bizia zanpatzen eta 
ukatzen duten horietxek, bai lantegietan 
eta meatzeetan, bai putaetxe eta kabare-
tetan? 

Eta nola esan dezakete hitzik ere hilor-
tzaren legeztatzearen kontra, diruaren po-
derioz, beren emazteak eta alaba «gar-
biyak» hilortzera Londres-era eta 
Ginebra-ra eramaten dituzten horietxek? 




